
22 may 2019-cu il, çərşənbə6
Azərbaycan Respublikası Prezidentinin 2019-cu il 21 may tarixli fərmanı ilə təsdiq edilmişdir

Azərbaycan Respublikasının Kənd Təsərrüfatı Nazirliyi yanında Aqrar Xidmətlər Agentliyi haqqında
1.Ümumi müddəalar

1.1.Azərbaycan Respublikasının Kənd 
Təsərrüfatı Nazirliyi yanında Aqrar Xidmətlər 
Agentliyi (bundan sonra – Agentlik) ölkədə 
heyvan və bitki sağlamlığı, seleksiya 
nailiyyətləri (bitki sortları), toxumçuluq, 
siyahısını Azərbaycan Respublikası Nazirlər 
Kabinetinin müəyyən etdiyi nəqliyyat vasitələri 
və digər kənd təsərrüfatı texnikası ilə bağlı 
dövlət xidmətlərinin təşkilini, habelə selek-
siya nailiyyətləri (bitki sortları), toxumçuluq 
və kənd təsərrüfatı texnikası sahələrində 
dövlət nəzarətini həyata keçirən, Azərbaycan 
Respublikası Kənd Təsərrüfatı Nazirliyinin 
(bundan sonra – Nazirlik) strukturuna daxil 
olan qurumdur. 

1.2.Agentlik öz fəaliyyətində Azərbaycan 
Respublikasının Konstitusiyasını, Azərbaycan 
Respublikasının tərəfdar çıxdığı beynəlxalq 
müqavilələri, Azərbaycan Respublikasının 
qanunlarını, Azərbaycan Respublikası Prezi-
dentinin fərman və sərəncamlarını, Azərbaycan 
Respublikası Nazirlər Kabinetinin qərar və 
sərəncamlarını, bu Əsasnaməni və Nazirliyin 
hüquqi aktlarını rəhbər tutur.

1.3.Agentlik bu Əsasnamədə nəzərdə tu-
tulan vəzifələri yerinə yetirərkən və hüquqları 
həyata keçirərkən Azərbaycan Respublikasının 
digər icra hakimiyyəti və yerli özünüidarəetmə 
orqanları, qeyri-hökumət təşkilatları ilə, hüquqi 
və fiziki şəxslərlə əlaqəli fəaliyyət göstərir.

1.4.Agentliyin müstəqil balansı, 
istifadəsində olan dövlət əmlakı, xəzinə və 
bank hesabları, üzərində Azərbaycan Res-
publikası Dövlət gerbinin təsviri və öz adı 
həkk olunmuş möhürü, müvafiq ştampları və 
blankları vardır.

1.5.Agentliyin saxlanılması xərcləri 
və fəaliyyəti Azərbaycan Respublikası 
dövlət büdcəsinin vəsaiti, büdcədənkənar 
vəsait, kreditlər, qrantlar, ianələr və qanunla 
nəzərdə tutulmuş digər mənbələr hesabına 
maliyyələşdirilir.

1.6.Agentlik Bakı şəhərində yerləşir.
2.Agentliyin fəaliyyət istiqamətləri

2.0. Agentliyin fəaliyyət istiqamətləri 
aşağıdakılardır: 

2.0.1.heyvan sağlamlığının təmin edilməsi, 
heyvandarlıqda məhsuldarlığın artırılma-
sı, epizootiya əleyhinə tədbirlər görülməsi 
sahələrində dövlət baytarlıq xidmətlərinin 
təşkilini və idarə edilməsini həyata keçirir;

2.0.2.bitki sağlamlığı, bitkiçilikdə 
məhsuldarlığın artırılması sahələrində fitosa-
nitar, o cümlədən aqrokimyəvi xidmətlərin 
təşkilini və idarə edilməsini həyata keçirir; 

2.0.3.seleksiya nailiyyətlərinin (bitki sort-
larının) ekspertizasını, sınağını, qeydiyyatını və 
mühafizəsini təmin edir;

2.0.4.kənd təsərrüfatı sahəsində toxumçu-
luğun idarə edilməsinin və toxumçuluğa dövlət 
nəzarətinin həyata keçirilməsini təmin edir;

2.0.5.kənd təsərrüfatı texnikasının dövlət 
qeydiyyatının aparılmasını, texniki vəziyyətinə 
və istismarına dövlət nəzarətini həyata keçirir, 
traktor və digər mexaniki nəqliyyat vasitələrini 
idarə etmək üçün imtahan qəbulu və sürücü-
lük vəsiqələrinin verilməsi ilə bağlı fəaliyyəti 
təmin edir;

2.0.6.Nazirliyin dövlət aqrar inkişaf 
mərkəzlərinin və tabeliyindəki qurumların 
fəaliyyətini bu Əsasnamənin 2.0.1 – 2.0.5-ci 
yarımbəndlərində nəzərdə tutulan sahələrdə 
(bundan sonra - müvafiq sahə) əlaqələndirir, 
göstərilən xidmətlərin keyfiyyətinə nəzarət 
edir.
3.Agentliyin vəzifələri

3.0.Bu Əsasnamə ilə müəyyən edilmiş 
fəaliyyət istiqamətlərinə uyğun olaraq Agentli-
yin vəzifələri aşağıdakılardır:

3.0.1.heyvandarlıq sahəsində istehsalın və 
məhsuldarlığın artırılması məqsədilə dövlət 
baytarlıq xidmətləri göstərilməsini təşkil 
etmək;

3.0.2.ölkədə heyvan sağlamlığı, heyvan 
xəstəliklərinin profilaktikası və ləğvi ilə bağlı 
tədbirlərin yerinə yetirilməsini təmin etmək, 

diaqnostika, müalicə, profilaktika və epizo-
otiya əleyhinə tədbirləri həyata keçirməklə 
mal-qaranı və başqa heyvanları (xəzdərililəri, 
quşları, balıqları, arıları, vəhşi heyvanları və s.) 
xəstəliklərdən qorumaq, bu istiqamətdə bioloji, 
kimyəvi və digər baytarlıq preparatlarının 
tətbiqini həyata keçirmək; 

3.0.3.heyvandarlıqla məşğul olan fiziki 
və hüquqi şəxslərin, habelə dövlət və yer-
li özünüidarəetmə orqanlarının müraciəti 
əsasında heyvanların, heyvan mənşəli 
məhsulların və xammalın istehsalı, emalı, 
tədarükü, saxlanması və satışı obyektlərində, 
diri heyvan satışı bazarlarında, sərgi və 
yarmarkalarda, fermadaxili və fermaətrafı 
ərazilərdə, xüsusi mühafizə olunan təbiət 
ərazilərində, zooparklarda, heyvanların köç 
yolları düşərgələrində, heyvanların suvarma 
mənbələrində heyvan sağlamlığının qorunması 
məqsədilə lazımi müayinə, müalicə, profilak-
tika, həmçinin dezinfeksiya, dezinseksiya və 
deratizasiya xidmətlərini həyata keçirmək;

3.0.4.heyvanların, heyvan mənşəli 
məhsulların və xammalın daşınmasında 
istifadə edilən nəqliyyat vasitələrinin, o 
cümlədən dəmir yolunda yük vaqonları-
nın, konteynerlərin baytarlıq-sanitariya 
təhlükəsizliyinin təmin edilməsi məqsədilə 
həmin nəqliyyat vasitələrinin dezinfeksiyasını 
həyata keçirmək;

3.0.5.heyvan sağlamlığına, heyvanların 
xüsusi təhlükəli xəstəliklərinin profilaktikasına 
dair proqramların hazırlanmasında və həyata 
keçirilməsində iştirak etmək;

3.0.6.heyvanlarda yoluxucu xəstəliklər 
müəyyən edildikdə və ya belə xəstəliklərin 
baş verməsi təhlükəsi yarandıqda, baytarlıq 
nəzarəti funksiyalarını həyata keçirən orqana 
məlumat vermək, xüsusi təhlükəli heyvan 
xəstəlikləri aşkar edilən, karantin qoyulan 
yerlərdə qoruyucu karantin və digər baytarlıq 
tədbirlərini həyata keçirmək;

3.0.7.heyvanların xəstəliklərdən qorunması 
üçün lazımi bioloji preparatlara, ləvazimatlara, 
alətlərə, müalicə, dezinfeksiyaedici və digər 
vasitələrə olan illik tələbatı müəyyənləşdirmək 
və bu barədə Nazirliyə təkliflər vermək, 
həmçinin xüsusi təhlükəli xəstəliklərə qarşı 
baytarlıq preparatlarının ehtiyatını yaratmaq;

3.0.8.Ümumdünya Heyvan Sağlamlı-
ğı Təşkilatının (OİE) və digər beynəlxalq 
təşkilatların tələblərinə uyğun öhdəliklərə və 
qaydalara səlahiyyəti daxilində əməl edilməsini 
təmin etmək;

3.0.9.heyvanların müayinəsi, müalicəsi və 
heyvan xəstəliklərinin profilaktikası sahəsində 
uçot və hesabatların aparılmasını Elektron 
Kənd Təsərrüfatı İnformasiya Sistemi (bundan 
sonra – EKTİS) vasitəsilə təmin etmək;

3.0.10.bitki və bitkiçilik məhsulları 
saxlanılan anbarlarda, bazarlarda, həyətyanı 
sahələrdə, fərdi və kollektiv bağ və bos-
tan sahələrində, torpaqda, xüsusi mühafizə 
olunan təbiət ərazilərində və obyektlərində 
fiziki və hüquqi şəxslərin, habelə dövlət və 
yerli özünüidarəetmə orqanlarının müraciəti 
əsasında müayinələr, müşahidələr aparmaq, 
profilaktika və bitki mühafizəsi xidmətlərini 
həyata keçirmək;

3.0.11.fiziki və hüquqi şəxslərin, habelə 
dövlət və yerli özünüidarəetmə orqanla-
rının müraciəti əsasında ölkə ərazisində 
bitkilərdə zərərverici və xəstəliklərin, alaq 
otlarının əmələgəlmə səbəblərinin, onların 
sirayətlənmə arealının və dərəcəsinin, aparı-
lacaq mübarizənin formasının və həcminin 
müəyyənləşdirilməsi məqsədilə müşahidələr 
aparmaq, habelə növbəti il üçün zərərvericilərə, 
xəstəliklərə və alaq otlarına qarşı mübarizəyə 
dair proqnozlar hazırlamaq;

3.0.12.fiziki və hüquqi şəxslərin, habelə 
dövlət və yerli özünüidarəetmə orqanları-
nın müraciəti əsasında karantin nəzarətində 
olan materialların idxalı, ixracı, təkrar ixracı, 
tranziti və digər gömrük rejimləri altında 
yerləşdirilməsi zamanı, eləcə də bitkiçilik 
məhsullarını daşıma vasitələrində karantin 

tətbiq edilən zərərli orqanizmlərin, digər 
zərərvericilərin zərərsizləşdirilməsi tədbirlərini 
həyata keçirmək;

3.0.13.bitki və bitkiçilik məhsullarının is-
tehsalı ilə məşğul olan fiziki və hüquqi şəxslərə 
onların müraciəti əsasında bitki mühafizəsi 
məsələlərinə, pestisidlərin, bioloji preparat-
ların, aqrokimyəvi maddələrin və digər bitki 
mühafizə vasitələrinin istifadəsi, saxlanılması 
və daşınması texnologiyasına və reqlamentinə 
dair tövsiyələr (arayışlar) vermək;

3.0.14.pestisidlərin, bioloji preparatların 
və digər bitki mühafizə vasitələrinin və onların 
qablarının toksikoloji təsiri, ətraf mühitin 
çirklənməsi, keyfiyyətini itirmiş və istifadəsi 
qadağan olunmuş kimyəvi maddələrin qab-
laşdırılaraq daşınması və zərərsizləşdirilməsi 
məsələlərində aidiyyəti dövlət orqanları və 
qurumları ilə birgə fəaliyyət göstərmək;

3.0.15.bitkilərin zərərli orqanizmlərlə 
sirayətlənmə təhlükəsi müəyyən edildikdə, 
karantin məhdudiyyət tədbirlərinin, o cümlədən 
bu təhlükəni yaradan subyektlər barədə 
tədbirlər görülməsi üçün fitosanitar nəzarəti 
funksiyalarını həyata keçirən orqana və digər 
aidiyyəti dövlət orqanlarına müraciət etmək;

3.0.16.kənd təsərrüfatı təyinatlı torpaq 
sahələrində aqrokimyəvi tədqiqat işlərinin 
aparılmasının təşkilini, sahələrə aqrokimyəvi 
pasportlar verilməsini və kartoqramların hazır-
lanmasını həyata keçirmək;

3.0.17.fiziki və hüquqi şəxslərin, habelə 
dövlət və yerli özünüidarəetmə orqanlarının 
müraciəti əsasında regional aqrokimya labo-
ratoriyalarında torpaq, suvarma suyu və bitki 
orqanlarında aqrokimyəvi analizlər aparmaq və 
nəticələrinə dair müvafiq arayışlar vermək;

3.0.18.kənd təsərrüfatı bitkilərinin sortla-
rının yeniliyə görə ekspertizasını keçirmək, 
fərqliliyə, oxşarlığa və sabitliyə görə sına-
ğını aparmaq, ekspertiza və sınaq nəticələri 
əsasında bitki sortlarının qeydiyyata alınmasını 
EKTİS vasitəsilə təmin etmək;

3.0.19.seleksiya nailiyyətlərinə (bitki 
sortlarına) patent və müəlliflik şəhadətnaməsi 
vermək, EKTİS vasitəsilə seleksiya 
nailiyyətlərinin (bitki sortlarının), həmin 
seleksiya nailiyyətindən istifadə üçün bağlan-
mış lisenziya müqavilələrinin dövlət reyestrini 
aparmaq, qanunla müəyyən edilmiş hallarda se-
leksiya nailiyyətlərinin (bitki sortlarının) əlavə 
sınağını keçirmək;

3.0.20.dövlət reyestrində qeydə alınmamış, 
habelə istifadəsi qadağan olunmuş bitki sort və 
hibridlərinin istehsalının və satışının qarşısının 
alınması üçün tədbirlər görmək;

3.0.21.patent sahiblərinin və müəlliflərin 
hüquqlarının qorunması sahəsində “Seleksiya 
nailiyyətləri haqqında” Azərbaycan Respubli-
kasının Qanunu ilə müəyyən edilmiş tədbirlərin 
görülməsini təmin etmək; 

3.0.22.toxumçuluq subyektlərinin uçotunu 
və attestasiyasını həyata keçirmək, fəaliyyətini 
əlaqələndirmək və onların “Toxumçuluq haq-
qında” Azərbaycan Respublikası Qanununun 
tələblərinə riayət etməsinə nəzarət etmək;

3.0.23.toxum və əkin materiallarının 
istehsalı üçün əlverişli ərazilərin və əkinlərin 
toxumçuluğa yararlılığını müəyyən etmək, to-
xumlara sortluq və səpin keyfiyyətlərini təsdiq 
edən uyğunluq sertifikatları vermək;

3.0.24.dövlət reyestrinə daxil edilmiş sort-
ların orijinal, super elit, elit və reproduksiyalı 
toxumlarının nəzarət sınağını (qrunt nəzarəti) 
aparmaq;

3.0.25.aprobatorların hazırlanmasını, on-
ların ixtisasının artırılmasını, attestasiyasını və 
toxumluq əkinlərin aprobasiyasını təşkil etmək;

3.0.26.qanunla müəyyən edilmiş tələblərə 
uyğun gəlməyən və keyfiyyət sənədləri olma-
yan toxumları və əkin materiallarını çıxdaş 
etmək və onların toxumluq məqsədilə satışının 
qarşısını almaq;

3.0.27.toxum və əkin materialları isteh-
salçılarını aidiyyəti texniki normativ hüquqi 
aktlarla təmin etmək;

3.0.28.kənd təsərrüfatı texnikasının dövlət 
qeydiyyatına alınmasını, dövlət texniki baxışı-
nın keçirilməsini təmin etmək;

3.0.29.traktor və digər mexaniki nəqliyyat 
vasitələrini idarə etmək üçün nəzəri və təcrübi 
imtahanlar keçirmək, müvafiq sürücülük 
vəsiqəsinin verilməsini və dəyişdirilməsini 
təmin etmək;

3.0.30.kənd təsərrüfatı texnikasının ipoteka 
müqaviləsinin dövlət qeydiyyatına alınmasını 
və daşınar əmlakın rəsmi reyestrindən çıxarışın 
verilməsini təmin etmək;

3.0.31.dövlət qeydiyyatına alınmış kənd 
təsərrüfatı texnikasına dövlət qeydiyyat 
nişanları və dövlət qeydiyyat şəhadətnamələri 
vermək, dövlət qeydiyyat nişanlarına görə 
EKTİS-in tərkibində onların elektron informa-
siya ehtiyatının yaradılmasını və aparılmasını 
təmin etmək;

3.0.32.dövlət qeydiyyatına alınmış kənd 
təsərrüfatı texnikasının istismarı qaydalarının 
pozulmasının qarşısını almaq üçün tədbirlər 
görmək, baş vermiş pozuntuların aradan 
qaldırılmasını hüquqi və fiziki şəxslərdən tələb 
etmək;

3.0.33.texniki vəziyyəti qanunla müəyyən 
edilmiş tələblərə uyğun gəlməyən, dövlət qey-
diyyatına alınmayan, qanunla müəyyən edilmiş 
hallarda dövlət texniki baxışından keçməyən 
kənd təsərrüfatı texnikasının istismarını qada-
ğan etmək;

3.0.34.müvafiq sahədə hüquqi və fiziki 
şəxslərə, habelə dövlət və yerli özünüidarəetmə 
orqanlarına ödənişli və ödənişsiz xidmətlərin 
bilavasitə, səyyar və ya elektron qayda-
da göstərilməsini təşkil etmək, həmin 
xidmətlərin operativlik, şəffaflıq, məsuliyyət, 
nəzakətlilik, rahatlıq prinsipləri əsasında həyata 
keçirilməsinə nəzarət etmək;

3.0.35.müvafiq sahədə aqrotexniki 
xidmətlər göstərmək, özəl aqroservislərin 
yaradılması və onların fəaliyyətinin 
genişləndirilməsi məqsədilə maarifləndirmə işi 
aparmaq;

3.0.36.fəaliyyəti haqqında əhalinin 
məlumatlandırılmasını, internet saytının 
yaradılmasını, siyahısı “İnformasiya əldə 
etmək haqqında” Azərbaycan Respublikası-
nın Qanunu ilə müəyyən edilmiş açıqlanmalı 
olan ictimai informasiyanın həmin saytda 
yerləşdirilməsini və bu informasiyanın daim 
yenilənməsini təmin etmək;

3.0.37.müvafiq sahədə dövlət proqram-
larının və inkişaf konsepsiyalarının hazır-
lanmasında və həyata keçirilməsində iştirak 
etmək;

3.0.38.müvafiq sahədə qanunvericiliyin 
tələblərinin yerinə yetirilməsi istiqamətində 
tədbirlər görmək və (və ya) pozuntuya yol 
vermiş şəxslərin qanunla müəyyən edilmiş 
qaydada məsuliyyətə cəlb edilməsi məqsədilə 
aidiyyəti dövlət orqanları və qurumları qarşı-
sında məsələ qaldırmaq;

3.0.39.Agentliyə ayrılan dövlət vəsaitindən 
və digər maliyyə vəsaitindən təyinatı üzrə 
səmərəli istifadə olunmasını təmin etmək, 
müvafiq sahə ilə bağlı investisiya layihələri 
və xərc smetaları tərtib edib Nazirliyə təqdim 
etmək;

3.0.40. fəaliyyəti ilə bağlı daxil olan 
müraciətlərə “Vətəndaşların müraciətləri 
haqqında”, “İnzibati icraat haqqında” və “İn-
formasiya əldə etmək haqqında” Azərbaycan 
Respublikasının qanunlarına uyğun olaraq 
baxmaq və qanunla müəyyən edilmiş qaydada 
tədbirlər görmək;

3.0.41.Agentlikdə kargüzarlıq və arxiv 
işinin aparılmasını təşkil etmək;

3.0.42.fəaliyyətinin nəticələri barədə 
Nazirliyə hesabat təqdim etmək;

3.0.43.Azərbaycan Respublikası 
 Prezidentinin aktları ilə müəyyən edilmiş digər 
vəzifələri yerinə yetirmək.
4.Agentliyin hüquqları

4.0.Bu Əsasnamə ilə müəyyən edilmiş 
vəzifələri həyata keçirmək üçün Agentliyin 
aşağıdakı hüquqları vardır: 

4.0.1.müvafiq sahədə dövlət siyasətinin for-
malaşdırılmasında iştirak etmək, monitorinqlər, 
müşahidələr, qiymətləndirmələr aparmaqla 
sahənin təkmilləşdirilməsi ilə bağlı təkliflər 
vermək;

4.0.2.ölkədə özəl baytarlıq xidməti 
müəssisələri vasitəsilə baytarlıq xidmətlərinin 
təşkilini dəstəkləmək;

4.0.3.torpaq istifadəçilərinin aqrotexniki, 
kimyəvi, bioloji və digər tədbirlər görmələrinə, 
bitki mühafizəsi vasitələrinin istifadəsi 
reqlamentinə riayət etmələrinə dair təlimlər, 
monitorinqlər keçirmək; ölkə ərazisində kənd 
təsərrüfatı əhəmiyyətli bitkilər üzrə inteqrir 
mübarizə tədbirlərinin sxemlərinin hazırlan-
masını, öyrənilməsini və tətbiqini stimullaşdır-
maq;

4.0.4.sortluq və səpin keyfiyyətlərini 
müəyyən etmək üçün toxum və bitki mənşəli 
məhsullardan nümunələr götürmək və onları 
təhlil etmək; 

4.0.5.dövlət, yerli və sığorta toxum fond-
larının və dövlət sort-sınaq məntəqələrinin, 
toxumçuluq üzrə müəssisə, təşkilat və laborato-
riyaların yenidən qurulması, yaradılması və ya 
ləğvi üçün Nazirliyə təkliflər vermək;

4.0.6.toxum bazarının konyunkturunu 
öyrənmək və təhlil etmək, toxumçuluqla bağlı 
sərgilər və hərraclar keçirmək;

4.0.7.bitkilərin sort və hibridlərinin sınağı, 
qeydiyyatı, mühafizəsi və toxumların serti-
fikatlaşdırılması üzrə fəaliyyətin beynəlxalq 
standartlara uyğunlaşdırılmasına dair təkliflər 
hazırlamaq və Nazirliyə təqdim etmək;

4.0.8.müvafiq sahədə hüquqi və fiziki 
şəxslərə tövsiyə, eləcə də məsləhətlər vermək, 
funksional yardımçı xidmətlər təşkil etmək; 

4.0.9.fəaliyyət sahəsinə dair hüquqi aktların 
layihələrini hazırlamaq və Nazirliyə təqdim 
etmək;

4.0.10.fəaliyyət sahəsi ilə əlaqədar 
müqavilələr bağlamaq, onların yerinə 
yetirilməsinə nəzarət etmək, fəaliyyətinə dair 
analitik materiallar hazırlamaq, aidiyyəti üzrə 
təkliflər təqdim etmək;

4.0.11.müstəqil ekspertləri və 
mütəxəssisləri, elmi təşkilatları öz fəaliyyətinə 
cəlb etmək;

4.0.12.fəaliyyəti ilə bağlı əhali arasında 
maarifləndirmə işlərini təşkil etmək və həyata 
keçirmək, müvafiq sahə üzrə təlimatların, 
qaydaların, uçot və hesabat formalarının, 
bülletenlərin, habelə digər maarifləndirici 
materialların çap edilməsini və ya kütləvi infor-
masiya vasitələri ilə məlumatlar verilməsini 
təmin etmək;

4.0.13.müvafiq sahədə layihələrin həyata 
keçirilməsi və dəstək tədbirlərinin tətbiqi ilə 
əlaqədar beynəlxalq müqavilələrin bağlanması 
və fəaliyyəti ilə bağlı digər məsələlər barədə 
Nazirliyə təkliflər vermək;

4.0.14.fəaliyyət istiqamətləri üzrə dövlət və 
yerli özünüidarəetmə orqanlarına, mülkiyyət və 
təşkilati-hüquqi formasından asılı olmayaraq, 
müəssisə, idarə və təşkilatlara, fiziki və hüquqi 
şəxslərə zəruri məlumatlar (sənədlər) barədə 
sorğu vermək və onlardan belə məlumatları 
(sənədləri) almaq;

4.0.15.fəaliyyət istiqamətləri üzrə 
beynəlxalq tədbirlərdə iştirak etmək, xarici 
dövlətlərin aidiyyəti dövlət orqanları (qu-
rumları) ilə əməkdaşlıq çərçivəsində müvafiq 
qabaqcıl və innovativ təcrübələri öyrənmək və 
tətbiq etmək;

4.0.16.müvafiq sahədə ixtisaslı kadrların, 
mütəxəssislərin hazırlanması və ixtisaslarının 
artırılması fəaliyyətində iştirak etmək;

4.0.17.elmi tədqiqat müəssisələrinin, torpaq 
mülkiyyətçilərinin və istifadəçilərinin, dövlət 
və yerli özünüidarəetmə orqanlarının iştirakı ilə 

fəaliyyət istiqamətlərinə uyğun elmi-praktiki 
konfranslar, seminarlar keçirmək;

4.0.18.Agentliyin idarə etdiyi layihələrlə 
bağlı elmi tədqiqat və təcrübə-sınaq işlərinin 
görülməsi, təhlili, təkliflər hazırlanması və 
xidmətlər göstərilməsi üçün işçi qruplar, 
komissiyalar yaratmaq, müqavilə əsasında 
elmi tədqiqat və təhsil müəssisələrini, digər 
hüquqi şəxsləri, habelə müstəqil ekspertləri və 
mütəxəssisləri cəlb etmək;

4.0.19.Azərbaycan Respublikası Preziden-
tinin aktları ilə müəyyən edilmiş digər hüquqla-
rı həyata keçirmək. 
5.Agentliyin fəaliyyətinin təşkili

5.1.Agentliyin fəaliyyətinə Azərbaycan 
Respublikası kənd təsərrüfatı nazirinin vəzifəyə 
təyin və vəzifədən azad etdiyi sədr rəhbərlik 
edir.

5.2.Agentliyin sədri Agentliyə həvalə 
olunmuş vəzifələrin yerinə yetirilməsinə və 
hüquqların həyata keçirilməsinə görə şəxsən 
məsuliyyət daşıyır.

5.3.Agentlik sədrinin Azərbaycan Res-
publikasının kənd təsərrüfatı naziri tərəfindən 
vəzifəyə təyin və vəzifədən azad edilən üç 
müavini vardır.

5.4.Agentlik sədrinin müavinləri vəzifə 
bölgüsünə uyğun olaraq fəaliyyət göstərir 
və onlara həvalə edilmiş vəzifələrin yerinə 
yetirilməsinə görə şəxsən məsuliyyət daşıyırlar.

5.5.Agentliyin sədri:
5.5.1.Agentliyin fəaliyyətini təşkil edir və 

ona rəhbərlik edir;
5.5.2.dövlət orqanları, yerli özünüidarəetmə 

orqanları ilə, hüquqi və fiziki şəxslərlə 
münasibətlərdə Agentliyi təmsil edir;

5.5.3.müəyyən edilmiş əməyin ödənilməsi 
fondu və işçilərin say həddi daxilində Agent-
liyin Aparatının strukturunu, ştat cədvəlini və 
xərclər smetasını, habelə struktur bölmələrinin 
əsasnamələrini təsdiq olunmaq üçün Nazirliyə 
təqdim edir;

5.5.4.müavinləri arasında vəzifə bölgüsü 
aparır, onların, habelə Agentliyin digər vəzifəli 
şəxslərinin qarşılıqlı fəaliyyətini təmin edir;

5.5.5.Agentlik sədrinin müavinləri və 
Azərbaycan Respublikası kənd təsərrüfatı nazi-
rinin vəzifəyə təyin etdiyi digər struktur bölmə 
rəhbərləri istisna olmaqla, Agentliyin digər 
işçilərini vəzifəyə təyin və vəzifədən azad edir, 
işçilərlə əmək müqavilələri bağlayır, onların 
fəaliyyətinə rəhbərlik edir, qanunda nəzərdə 
tutulmuş qaydada həvəsləndirmə və intizam 
tədbirləri tətbiq edir, işçilərin ixtisasının artırıl-
ması, eləcə də onların peşə hazırlığının təmin 
edilməsi üçün müvafiq tədbirlər görür;

5.5.6.Agentliyin işçiləri üçün icrası 
məcburi olan əmr və göstərişlər verir;

5.5.7.Agentliyin strukturunun və 
fəaliyyətinin təkmilləşdirilməsi ilə bağ-
lı təkliflərini, o cümlədən hüquqi aktların 
layihələrini hazırlayıb Nazirliyə təqdim edir;

5.5.8.Nazirliyin iş planında və qərarlarında, 
Azərbaycan Respublikasının kənd təsərrüfatı 
nazirinin əmr, sərəncam və göstərişlərində 
nəzərdə tutulmuş aidiyyəti tədbirlərin yerinə 
yetirilməsini təmin edir;

5.5.9.vətəndaşların qəbulunu və 
müraciətlərinə baxılmanı təmin edir;

5.5.10.digər mənbələrdən daxil olan 
vəsaitin xərclənməsinə dair hesabatları rübdə 
bir dəfə Nazirliyə təqdim edir;

5.5.11.Agentliyin fəaliyyəti barədə 
Nazirliyə mütəmadi olaraq hesabat verir;

5.5.12.dövlət büdcəsindən ayrılan vəsaitin, 
büdcədənkənar xüsusi vəsaitin təyinatı üzrə 
xərclənməsini təmin edir, vəsait həddi nəzərə 
alınmaqla, Agentlik işçilərinin vəzifə maaşları-
na müəyyən edilmiş əlavələrin, maddi yardım 
və mükafatların verilməsini təmin edir;

5.5.13.Agentlik fəaliyyət istiqamətlərinə 
uyğun olaraq elmi-texniki nailiyyətlərin və 
qabaqcıl təcrübənin öyrənilməsi və həyata 
keçirilməsi üçün ictimai əsaslarla fəaliyyət 
göstərən elmi-texniki şuranın yaradılması 
barədə Nazirliyə təkliflər verir.

Ermənistan: İnqilabın “ikinci mərhələsi” kimin xeyrinə bitəcək?
Baş nazir Nikol Paşinyan öz mövqelərini “Qarabağ klanı”na uduzmaqdadır 

 � Bu günlərdə Ermənistanın eks-prezidenti, 2018-ci 
il iyulun 27-dən həbsdə olan Robert Köçəryanın məhkəmə 
prosesi zamanı azadlığa buraxılması işğalçı ölkədə yenidən 
gərginliyi artırıb, hətta inqilabi vəziyyət yaradıb. Qeyd edək 
ki, Ermənistan məhkəməsi Köçəryanı mayın 19-da “dqr”-in 
indiki və keçmiş “prezidentləri” Bako Saakyanın və Arkadi 
Qukasyanın müraciəti əsasında zaminə buraxıb.

Sabiq dövlət başçısının həbsdən 
azad edilməsi onun tərəfdarları 
tərəfindən bayram kimi qarşılansa da, 
əleyhdarlarının ciddi etirazına səbəb 
olub. İkincilər İrəvanın küçələrinə 
çıxaraq onun yenidən həbs olun-
masını tələb ediblər, hətta bəyanat 
veriblər ki, əgər ölkənin baş prokuror-
luğu məhkəmənin qərarından protest 
verməsə və Köçəryan yenidən həbs 
olunmasa, genişmiqyaslı itaətsizlik 
aksiyalarına başlayacaqlar.

Maraqlıdır ki, etiraz aksiyaları 
ölkənin baş naziri Nikol Paşinyanın 
çağırışı əsasında baş tutub və onun 
tərəfdarları məhkəmə binalarına giriş 
və çıxış yollarını bloklamağa baş-
layıblar. Köçəryanın azadlığa bura-
xılmasından dərhal sonra Paşinyan 
inqilabın “ikinci mərhələsinin” başla-
dığını elan edib. Ermənistanın baş 
naziri özünün “Facebook” səhifəsində 
ölkədə inqilabın ikinci və əsas 
mərhələsinin anonsunu verərək yazıb: 
“Sabah (mayın 20-də -- red.) saat 
12:00-da mən Ermənistanda inqilabın 
ikinci mərhələsini elan edəcəyəm. 
Ümumxalq dəstəyini səbirsizliklə 
gözləyirəm”.

Nikol Paşinyan bildirib ki, 
Ermənistan və Qarabağ xalqları 
arasında düşmənçilik, parçalanma və 

ziddiyyət yaratmaq istəyən korrup-
siyalaşmış sistemin təmsilçisi olan 
qüvvələr var. Onun fikrincə, Qarabağ 
erməniləri Ermənistandakı korrupsi-
yalaşmış sistemdən daha çox əziyyət 
çəkiblər. Ermənistandakı keçmiş 
hakimiyyət nümayəndələri Qarabağ-
dakı əlaqələrindən Ermənistanın baş 
naziri və hakimiyyəti haqqında yanlış 
məlumatlar yaymaq üçün istifadə 
edirlər. Paşinyan bu qüvvələrin hərbi 
provokasiya yaradaraq, əraziləri 
Azərbaycana verməyə və bunun da 
məsuliyyətini rəsmi İrəvanın üzərinə 
atmağa çalışdıqlarını bildirib: “Mən 
bunu dövlətə xəyanət hesab edirəm. 
Mən bu cür niyyətlərin qarşısını almaq 
üçün sərt metodlar tətbiq edəcəyəm. 
Artıq 2016-cı il aprel müharibəsiylə 
bağlı vəziyyəti öyrənmək üçün parla-
ment qrupu yaratmağın vaxtı çatıb. 
Qarabağ ermənilərini də Ermənistan 
hökumətinə inanmağa çağırıram”.

Beləliklə, Paşinyan tərəfdarları, ilk 
növbədə, Ali Məhkəmənin, Konstitusi-
ya Məhkəməsinin girişlərini bağlayıb-
lar. Etirazçılara Ermənistanın Dövlət 
Nəzarəti Xidmətinin sədri David Sa-
nasaryan da qatılıb. İrəvanın Azadlıq 
meydanına toplaşan minə yaxın aksi-
yaçı oradan baş prokurorluğun binası 
qarşısına yürüş edib. Fəallardan Artur 

Movsisyan deyib ki, Köçəryanın azad 
olunması Ermənistanda məhkəmə 
sisteminin dəyişmədiyini göstərir. O, 
məhkəmənin qərarını baş nazir Nikol 
Paşinyana qarşı “sabotaj aktı” adlan-
dırıb: “Bu, onu göstərir ki, keçmiş siya-
si elita hələ də məhkəmə sisteminə 
təsir edə bilir”, – deyə Movsisyan 
bildirib.

Etirazçıların tələbini eşidən 
Ermənistanın Baş Prokurorluğu 
məhkəmənin Köçəryanın zaminə 
buraxılması barədəki qərarından 
protest verəcəyini elan edib. Prokuror 
Petros Petrosyan deyib ki, ittiham 
tərəfi Köçəryanın həbsində israrlıdır, 
çünki o, azadlıqda qalarsa, istintaqın 
gedişinə təsir edə bilər.

Hələ ki, hadisələr Baş na-
zir Paşinyanın istəmədiyi şəkildə 

cərəyan edir. Dağlıq Qarabağın 
qondarma rejiminin sabiq və hazırkı 
“rəhbərləri” Qukasyan və Saakyanın 
pul ödəməsi müqabilində Köçəryanın 
azad edilməsi Paşinyanın iradəsinə 
zidd addımdır. Amma Ermənistan 
məhkəməsi artıq bu addımı atıb. 
Ona görə də Paşinyan yaranmış 
vəziyyətdən narazıdır. Amma onu 
öz xeyrinə dəyişə də bilmir. Bəzi 
məlumatlara görə, Köçəryanın azad-
lığa çıxmasında Moskva amili də öz 
rolunu oynayıb.

Bütün bunlar Paşinyanın baş nazir 
kimi son vaxtlar onsuz da sürətlə 
aşağı düşən nüfuzuna ciddi zərbə 
deməkdir. Paşinyan faktik olaraq 
küçədə verdiyi vədlərin heç birini 
hakimiyyətə gələndən sonra yerinə 
yetirə bilməyib. O, uzun zaman Dağlıq 

Qarabağ məsələsinin nizamlan-
ması ilə bağlı danışıqlar prosesinə 
Qarabağ separatçılarını cəlb etmək 
istəsə də, Azərbaycanın arqument-
li etirazları nəticəsində buna nail 
ola bilmədi. Üstəlik, baş nazirin bu 
mövqeyi beynəlxalq aləmdə, xüsusən 
ATƏT və Avropa İttifaqında qətiyyətlə 
pislənildi. Və son nəticədə Paşinyan 
münaqişənin həlli ilə bağlı danışıqların 
Ermənistanla Azərbaycan arasında 
aparılmalı olması faktı ilə hesablaşdı 
və masa arxasına keçməli oldu. Təbii 
ki, ölkə daxilində bu, onun ən ağır 
məğlubiyyəti kimi qarşılandı. Elə daxili 
məsələlərdə də Paşinyan mövqelərini 
əldən verdi, xalq arasında etimadını 
itirməyə davam etdi.

Digər tərəfdən də, Ermənistanın 
siyasi analitikləri Köçəryanın ya 
Ermənistanda, ya da Dağlıq Qa-
rabağda yenidən hakimiyyətə 
gəlmə imkanlarının olduğu barədə 
fikirlər səsləndirirlər. Bu isə keçmiş 
hakimiyyət təmsilçilərinin yeni güc 
toplayaraq Paşinyan hakimiyyətini 
laxlatması demək olardı. Məhz buna 
görədir ki, Paşinyan onları “əraziləri 
Azərbaycana verməyə çalışmaqda” 
ittiham edir. Hər halda Ermənistanda 
“Qarabağ klanı” kimi tanınan güc 
mərkəzi bu gün Robert Köçəryanı 
həbsdən azad etməklə Paşinyana çox 
ağır zərbə vurub. Paşinyanı isə bu 
mübarizədə, erməni KİV -in təsdiq et-
diyi kimi, cəmi min nəfərədək tərəfdarı 
dəstəkləyir. Bütün bunlar deməyə 
əsas verir ki, Paşinyanın vəziyyəti 
qibtəediləsi deyil.

Paşa ƏMİRCANOV, 
“Xalq qəzeti”

Misir əməkdaşlığı 
genişləndirmək niyyətindədir 

“Azərbaycan Hava Yolları”nın prezidenti Cahangir Əsgərov 
Bakıda Misirin Azərbaycandakı səfiri Adel İbrahim Ahmed 
İbrahimlə görüşmüşdür. Söhbətdə Azərbaycan və Misir ara-
sında mülki aviasiya sahəsində gələcək əməkdaşlıq məsələləri 
ilə bağlı fikir mübadiləsi aparılmışdır.

“Azərbaycan Hava Yolları” QSC-nin mətbuat xidməti bildirir ki, 
C.Əsgərov ölkənin beynəlxalq aeroportlarında sərnişin axınının art-
dığını qeyd etmişdir. 2019-cu ilin ilk dörd ayı ərzində Azərbaycanın 
hava limanları, təxminən, 1,5 milyon sərnişinə xidmət 
göstərmişdir. Onun sözlərinə görə, yeni xarici aviaşirkətlərin cəlb 
edilməsi və aviareyslərin açılması istiqamətində fəal iş davam edir. 
Belə ki, iyunun 8-dən etibarən hər şənbə “Embraer-190” təyyarəsi 
ilə həyata keçirilməsi planlaşdırılan Bakı-Qahirə-Bakı marşrutu 
üzrə çarter aviareysinin açılmasına dair danışıqlar aparılır.

Həmçinin Qazaxıstanın Azərbaycandan beşinci “hava azadlığı” 
hüququnu qazanan “SCAT Airlines” aviaşirkətilə danışıqlar aparılır. 
İyulun 18-dən etibarən aviaşirkətin Nur-Sultan– Bakı – Şarm 
əl-Şeyx marşrutu üzrə həftədə bir dəfə uçuşlar həyata keçirəcəyi 
gözlənilir. Uçuşlar cümə axşamı günləri “Boeing 757” təyyarəsi ilə 
həyata keçiriləcək. 

Səfir bildirmişdir ki, Bakıda keçirilən danışıqlar iki ölkə arasında 
əməkdaşlığın daha da genişləndirilməsinə təkan verəcək. Diplo-
matın sözlərinə görə, yeni aviareyslərin açılması iki ölkə arasında 
turizm və işgüzar əlaqələrin inkişafı üçün əlavə stimul olacaq.

“Xalq qəzeti”

